
Jahresbricht 2014 Allround Donnschtig 

Mit viu Fröid si d Renate u d Erika i ds Turnerjahr 2014 gstartet. Mir hei 35 Donnschtigäbe zäme 
sportlech dörfe verbringe. Äs macht üs immer Spass we die Froua ou häufe mitdänke u organisiere. 
So heimer scho am 30. Jäner spontan Winterplousch i ds Motto 30 umgwandlet. Mir hei versuecht i 
verschidene Spiel där Ball, z Indiaca ec. 30 Mau z übergä ohni dases zwüschine dr Bode berüert. Är 
Donnschtigsolympiade heimer 2 Mau Gold u 1 Bronze erchrampfet. Bir Siegerehrig heimer du ou 
zäme chräftig d Nationalhymne gsunge. Leider heimer grad kei Schwizerfahne ir nechi gha. Bim 
Thema Unihockey simer nume 6 Froua gsi. Das het gheisse umso meh chrampfe u schwitze. Potz het 
das zum Teil du blaui Möse gä. Am 3. Apriu hei mir Leiterinne gstrahlet, het doch Buri Trudi üs je 13 
Apriuglogge gschänkt. Mmmh… fein gsi. Am Grüendonnschtig hei 15 Froua im Stärne Trueb zäme 
fein gässe, wo vor Schwizer Melanie isch organisiert worde. Ou hei mir dür z Turnerjahr 4 Rundi 
Geburtstage zäme dörfe fiire. Danke dene vier Froue nomau ganz härzlech.  

Mir üebe fürs Turnfescht: Das het z dänke u z frage gä. „Isch de das numä für die wo a ds Turnfescht 
gö? Aber mir gö doch i däm Jahr gar nid? Mir hei ömu du alli flissig güebt u am 19. Juni ir Turnhalle dä 
Wettkampf zäme mit vouem Elan bestritte. Doch, oh Schreck, da vergisst doch das Vreni us luter 
stuuuune über die guete Leischtige grad z zeua. D Rangverkündigung heimer du uf dä, bau z chline, 
Podest gha. Ä wittere Wettkampf hei am 2. Ougschte, 5.Donnschtigsfroua, eis vom Mändig u eis vom 
Volley bestritte. Plauschseilziehen in Zäziwil u mir ermurgsä üs doch grad dr 2. Platz. Für mi 
persönlich isch das a grossartegi Leischtig gsi u a super Alass. Was mir aues hei dörfe lehre u die 
Chraft wo mir i üsne Körper hei, u das aus trotz däm Auter, boootz duusig. Aber au die Chraft nützt 
nüt, wema nid ufe Schiedsrichter luegt u eifach hört zieh, im Glouba mir heige gwunne. Mir danke 
aune zäme wo da hei mitgmacht u üsne tolle Fäns ganz härzlech. I gloube das machemer no me…. 
Am 18. Oktober het Donnschtigsgruppe dörfe d Vereinsreis organisiere. Was dä TV Bowil a däm Tag 
aues zäme het dörfe erläbe chani nid beschriebe. Dä Tag wird sicher mängem no lang i schöner 
Erinnerig bliebe. So geitsmer ou mit dr Wiehnachtsfir. Zäme choche, zäme ässe, zäme singe usw.  

Für üsi Gruppe het z Turnerjahr 2014 am 18. Dezämber mit dä Päckli u am aui zäme ufenes Foto 
bringe ufghört.  

Mit däm zäme wette mir aune zäme ganz härzlech für d Understützig u ds Mitmache danke. So 
schänke mir gärn üsi Freizit ou im Jahr 2015 däm Verein. 

 

 

 


